
QƏLƏBƏ ARDINCA QƏLƏBƏ
�� Bu il sentyabrın 27- də Ermənistan silahlı qüvvələrinin  

başladığı genişmiqyaslı təxribatlar getdikcə daha da 
şiddətləndi. Azğınlaşmış  təcavüzkarlar  Azərbaycanın digər 
ərazilərini də işğal edərək “böyük Ermənistan” dövləti 
yaratmaq iddiasını gerçəkləşdirmək istəyirdilər. Lakin istəkləri 
ürəklərində qaldı. Azərbaycan Ordusunun güclü əks-hücumları 
nəticəsində düşmən öz məkrli niyyətini həyata keçirə bilmədi. 
Üstəlik, 27 il işğal altında saxladığı ərazilərimizi də hissə - hissə 
geri qaytarmaq məcburiyyətində qalır. Əslində, 4 il əvvəl –2016- 
cı ilin Aprel döyüşlərindən sonra Ermənistan silahlı qüvvələri 
öz xoşu ilə işğal etdikləri ərazilərimizi tərk  etməli idilər. İndi isə  
rəşadətli ordumuz düşməni darmadağın edir, işğalçıya layiq 
olduğu yeri göstərir.

Artıq xalqımız hər gün qələbə 
sədalı xəbərlər eşitməyə vərdiş edib. 
Uşaqlı- böyüklü hamımız  gündəlik 
xəbərləri diqqətlə izləyirik. Eşidəndə  
ki, Prezident, Ali Baş Komandan 
İlham Əliyevin xalqa müraciəti 
olacaq, səbirsizliklə həmin vaxtı  

gözləyirik. Əminik ki, yeni qələbə 
xəbəri eşidəcəyik.  Oktyabrın 20- 
dək ölkəmizin işğal altında olan 78 
yaşayış məntəqəsinin azad olunması 
xəbərini böyük sevinclə qarşılamışıq. 
Bu xəbərlərin hər biri hər kəsdə qürur, 
fəxarət hissi yaradıb.  

Oktyabrın 20- də  Prezident İlham 
Əliyev xalqa müraciətində daha bir 
qələbə sədası ilə bizi sevindirdi. Ali 
Baş Komandan  Füzuli və Cəbrayıl 
rayonlarının hər birinin ayrılıqda  
yeddi, ümumilikdə 14,  Xocavənd 
rayonunun beş və Zəngilan rayo-
nunun  altı  kəndinin, o cümlədən 
Zəngilan şəhərinin düşməndən azad 
olunduğunu elan etdi. Bununla da 
işğaldan azad olunmuş yaşayış 
məntəqlərimizin ümumi sayı 104-ə 
çatdırıldı. 23 gün ərzində 104 yaşayış 
məntəqəsi düşməndən azad edildi. 
Böyük və tarixi qələbədir!

Azərbaycanın müstəqillik tarixinə 
yeni şanlı səhifələr yazılır. Bu, unu-
dulmaz  səhifələrin müəllifi möhtərəm 
Prezidentimiz, Ali Baş Komandan 
cənab İlham Əliyev və rəşadətli 
ordumuzdur. Artıq dünya ictimaiyyəti 
də bir daha əmin oldu ki, Azərbaycan 
Ordusu  dünyanın 50 ən güclü ordusu 

sırasındadır. Bu ordu  Ali Baş Koman-
danın rəhbərliyi ilə düşmən tapdağın-
da olan ərazilərimizin hamısını azad 
edəcək. 

Qarabağ bizimdir! Qarabağ 
Azərbaycandır!

Aqiyə NAXÇIVANLI, 
Milli Məclisin deputatı, siyasi 

elmlər doktoru, professor

�� Ulu öndərdən eşitdiyimiz ifadədir. Deyirdi ki, 
bizdə heç kəs ən yaxın adamına “siz” deyə müraciət 
etmir. Mən də eləyəm. Ona görə sərbəstcəsinə yazıram: 
“Sən mənim xalqımın qətiyyət zirvəsi oldun, əziz Ali Baş 
Komandan! Sən mənim yurdumun xilaskarı kimi tarixə 
düşdün, cənab Prezident! Sən Heydər Əliyev siyasət 
zirvəsinin nə demək olduğunu bütün dünyaya nümayiş 
etdirdin, İlham Heydəroğlu! Sən evindən-eşiyindən 
didərgin düşmüş yüz minlərlə insanın öz yurdunda işıq 
yandırmasını təmin edən qüdrət sahibi kimi tanındın, 
böyük insan!”

Sentyabrın ortalarına qədər 
qələmə aldığımız yazılarda dönə-
dönə xatırladırdıq ki, Prezident 
İlham Əliyevin qaçqın-köçkünlərin 
həyat şəraitini yaxşılaşdırmaq 
üçün yaratdığı şəhərciklərin sayı 
onlarcadır. İndi isə dövlət başçı-
mızın məcburi köçkünlərimizin 
yurda qayıdacağı barədə xəbər 
verdiyi  müraciətlərin sayı ço-
xalır.  Dövlət başçımızın okt-
yabrın 20-də xalqa ünvanladığı 
müraciətdən dərhal sonra  riqqətə 
gələn xanım həmkarlarımızdan 
biri – mən bilən, o, işğaldan azad 

edilmiş rayonlarımızdandır – 
sosial şəbəkədə yazdı: “Kağızına 
qurban olum, rəis! Sən hər dəfə 
kağıza əl atanda. Altından bir 
neçə kəndimiz və ya bir rayonu-
muz çıxır!”

Dövlət başçımızın bu 
müraciəti sözün həqiqi 
mənasında Azərbaycan xal-
qının sabaha – yəni Şuşanın, 
Xankəndinin işğaldan azad 
edilməsinə olan inamını birə min 
qat artırdı: “Əziz həmvətənlər, 
müzəffər Azərbaycan Ordusu 
döyüş meydanında yeni qələbələr 

qazanır. Bu qələbələr hər bir 
Azərbaycan vətəndaşını sevin-
dirir. Torpaqlarımızı 30 ilə yaxın 
işğal altında saxlayan düşmən 
döyüş meydanında Azərbaycan 
Ordusunun gücünü görür. Biz öz 
torpağımızda vuruşuruq, öz tor-
pağımızı qoruyuruq və işğalçıları 
bundan sonra da öz torpaqları-
mızdan qovacağıq”.

Son iyirmi gündə yüz 
minlərlə, bəlkə də milyonlar-
la insanın “İlham Əliyev, sən 
bizim tarix kitabımıza düşdün 
və tariximizi zinətləndirdin” deyə 
qiymətləndirdiyi dövlət başçı-
mız özü də xoşbəxt olduğunu 
bu müraciətdə etiraf etdi: “ Mən 
çox şadam və mən xoşbəxt 
adamam ki, bu şad xəbərləri 
Azərbaycan xalqına çatdırıram. 
Hər bir kəndin, hər bir şəhərin, 
hər bir strateji yüksəkliyin işğal-
çılardan azad edilməsi böyük 
peşəkarlıq, cəsarət, rəşadət, 
qəhrəmanlıq tələb edir. Bizim 
hərbçilərimiz şəhid olurlar. Allah 
bütün şəhidlərimizə rəhmət 

eləsin! Şəhidlərimiz həmişə bizim 
qəlbimizdə yaşayacaq. Bizim 
hərbçilərimiz döyüş meydanında 
yaralanırlar. Allah bütün yaralı 
hərbçilərimizə şəfa versin!”

Qocaman həmkarımız Telman 
Heydərov çoxsaylı dostlarının 
rayonu olan Zəngilanın işğaldan 
azad edildiyini eşidəndə dedi ki, 
İlham Əliyev bu böyük zəfərlərin 
təməlini Cocuq Mərcanlıya qayı-
dışla qoymuşdur. Dövlət başçı-
mızın özü isə həmin reallığı belə 
qiymətləndirdi: “Öz doğma dədə-
baba torpaqlarını görməyən, 
işğaldan sonra dünyaya göz açan 
hər bir azərbaycanlı bir arzu ilə 
yaşayıb ki, doğma dədə-baba 
torpaqlarına qayıtsın. Biz bunu 
Cocuq Mərcanlının timsalında 
gördük. İşğaldan sonra doğulmuş 
gənclər, onların hər biri Cocuq 
Mərcanlıya qayıtmaq arzusu ilə 

yaşayıb və qayıdıbdır. Əminəm 
ki, bu gün işğalçılardan azad edil-
miş bütün torpaqlara Azərbaycan 
vətəndaşları qayıdacaqlar. O 
torpaqlarda yaşayacaqlar, sülh, 
əmin-amanlıq şəraitində yenə də 
qurub-yaradacaqlar”. 

Azərbaycan vətəndaşları işğal 
olunmuş və azad edilmiş torpaq-
lara qayıdaraq rahat yaşasınlar, 
əmin-amanlıq şəraitində yaşa-

sınlar və bu torpaqlarda həyat 
canlanacaqdır”.

Təkcə biz – ölkə vətəndaşları 
deyil,  beynəlxalq aləmdəki bütün 
tərəfdaşlarımız da yaxşı bilirlər ki, 
Azərbaycan Ordusunun bugünkü 
zəfərləri Silahlı Qüvvələrin Ali 
Baş Komandanı İlham Əliyevin 
siyasi-diplomatik fəaliyyətinin, 
ölkənin iqtisadi qüdrətinin ar-
tırılması üçün həyata keçirdiyi 
dövlət proqramlarının, vətəndaş 
cəmiyyətinin ən yüksək səviyyədə 
demikratikləşdirilməsi üçün real-
laşdırdığı  genişmiqyaslı islahatla-
rın, şəxsi dostluq münasibətlərinin 
və digər keyfiyyətlərinin 
nəticəsidir. Bunu hamı bilir və 
etiraf edir. Amma cənab Prezident 
bütün bu uğurların mənbəyinin  
xalqın ona göstərdiyi inam və 
etimadın olduğunu söyləyir: 

“Xalq tərəfindən mənə göstərilən 
etimad imkan verdi ki, biz bu 
məsələni həll edək. Mən bir daha 
bəyan edirəm ki, verilmiş bütün 
vədləri mən yerinə yetirirəm, 
verilmiş bütün vədlərə sadiqəm. 
Prezident kimi mənim fəaliyyətim 
üçün əsas məsələ, əsas vəzifəm 
Azərbaycan torpaqlarının qay-
tarılmasıdır, ərazi bütövlüyünün 
bərpa edilməsidir və bu gün biz 
bunu döyüş meydanında edirik”.

Mən bu müraciətdə gör-
düyüm başqa bir həqiqəti də 
mütləq qələmə almaq istərdim. 
Belə ki, dövlət başçımız səmimi 
şəkildə etiraf etdi ki, bəzi hallar-
da torpaqların azad edilməsinə 
inanmayanlar da var idi: “Mən 
görürdüm, bəzi hallarda bu 
hadisələrə qədər Azərbaycan 
vətəndaşları, o cümlədən 
köçkünlər hesab edirdilər 
ki, belə diplomatik uğurlar, 
əlbəttə, önəmlidir, ancaq onlar 
məsələnin həllini təmin etmir. 
Mən isə həmişə onlara izah 
edirdim ki, bu, beynəlxalq 
qanun çərçivəsində həll olu-
nası bir məsələdir. Buna görə 
biz bütün aparıcı beynəlxalq 
təşkilatlarla işləməliyik ki, bu 
münaqişənin həlli üçün hüquqi 
bazanı genişləndirək. … Biz 
böyük səylər göstərdik, BMT 
Baş Assambleyası, Qoşulma-
ma Hərəkatı, Avropa Şurası, 
Avropa Parlamenti, İslam 
Əməkdaşlıq Təşkilatı, digər 
təşkilatlar qətnamə qəbul etdi. 
Avropa İttifaqı ilə bizim ara-
mızda paraflanmış sənəddə 
də sərhədlərimizin toxunul-
mazlığına, suverenliyimizə və 
ölkəmizin ərazi bütövlüyünə 
dəstək göstərilir. Yəni, budur bu 
münaqişənin həlli üçün əsas”. 

Nəticə isə göz qabağındadır. 
Xalqın arzuladığı həmin məqamı 
Prezidentin öz dilindən eşitməyin 
ayrı bir qüruru, iftixarı var idi: 
“Füzuli rayonu – azad edilmiş 
kəndlərin adları: Dördçinar, 
Kürdlər, Yuxarı Əbdürrəhmanlı, 
Qarğabazar, Aşağı Veysəlli, Yu-
xarı Aybasanlı.

Cəbrayıl rayonu - azad edilmiş 
kəndlər: Safarşa, Həsənqaydı, 
Fuğanlı, İmambağı, Daş Veysəlli, 
Ağtəpə, Yarəhmədli.

Xocavənd rayonu – azad 
edilmiş yaşayış məntəqələrinin 
siyahısını çatdırıram: Ağcakənd, 
Mülküdərə, Daşbaşı, Günəşli 
(Günəşli kəndinin keçmiş adı No-
raşen idi), Vəng. Bu kəndə yeni 
Azərbaycan adı verirəm. Bundan 
sonra Vəng kəndi Çinarlı kəndi 
adlandırılsın. Adı mübarək olsun!

Zəngilan rayonu. Şanlı 
Azərbaycan Ordusu Zəngilan 
rayonu ərazisinə də daxil olub, 
girib və yaşayış məntəqələrinin 
azad olunması təmin edilib. 
Zəngilan rayonu ərazisində 
yerləşən yaşayış məntəqələrinin 
adlarını çəkirəm: Havalı kəndi, 
Zərnəli kəndi, Məmmədbəyli 
kəndi, Həkəri kəndi, Şərifan 
kəndi, Muğanlı kəndi və Zəngilan 
şəhəri! Zəngilan bizimdir! Qara-
bağ bizimdir!”

Müraciətin həmin sətirlərini 
eşidəndə istər –istəməz 
ürəyimdən bu sözlər keçdi: “Sa-
lam bayraq, salam torpaq, salam 
əsgər, yaşa komandan, şad olun 
şəhid ruhları…!”

Qarabağ Azərbaycandır! Daha 
böyük zəfərlər barədə yazacağıq! 
İnşallah!

İttifaq MİRZƏBƏYLİ,  
“Xalq qəzeti”

Salam bayraq, salam torpaq, 
salam əsgər, yaşa komandan, 

şad olun şəhid ruhları…
Azad olunmuş torpaqlarımızda qaldırılan 
bayrağın gözəlliyini kim vəsf edə bilər ki?

�� Əziz xalqım, əziz zəngilanlılar, füzulilər, 
xocavəndlilər, cəbrayıllılar və işğal edilmiş digər 
rayonların sakinləri, biz öz missiyamızı yerinə yetiririk. 
Düşmənə layiqli cavab veririk. Düşməni cəzalandırırıq. 
Düşmən bizim qarşımızda acizdir. Düşmənin belini 
qırırıq, qıracağıq!

Azərbaycan Respublikasının Prezidenti İlham Əliyevin  
xalqa 20 oktyabr tarixli müraciətindən

Ordumuzun cəbhədəki uğurları Xalq –
Prezident birliyinin məntiqi nəticəsidir 

�� Prezident İlham Əliyev xalqımıza növbəti 
müraciətində Ermənistanın məkrli niyyətləri barədə 
danışarkən bildirdi ki,  azərbaycanlılara qarşı etnik 
təmizləmə aparmaq, insanlarımıza qarşı soyqırımı 
törətmək, vətəndaşlarımızı doğma torpaqlarından didərgin 
salmaq və daha sonra isə “referendum” keçirmək 
niyyəti güdürdülər. Bu, tamamilə insani əxlaqa, qanuna, 
beynəlxalq hüquqa zidd idi. 

Ölkə rəhbəri, eyni zamanda, 
vurğuladı ki, heç bir bir dövlət 
qondarma “Dağlıq Qarabağ res-
publikasını” tanımayıb: “İndi onlar 
əlləşirlər, vurnuxurlar ki, dünya 
ölkələri qondarma kriminal quru-
mu tanısınlar. Ağıllarını itiriblər, 
başa düşmürlər ki, heç kim bunu 
etməyəcək, başa düşmürlər ki, 
bunu edən hər bir ölkə artıq 
Azərbaycan üçün dost ölkə sayıla 
bilməz. Nəinki dost ölkə, bu ölkə 
ilə biz bütün əlaqələri kəsəcəyik”.

Möhtərəm Prezidentimiz 
müraciətində daha sonra erməni 
tərəfinin bu gün status-kvonu 
bərpa etməyə çalışdıqlarını da 
xatırladıb:  “Mən demişəm, status-
kvo yoxdur. Status-kvonu biz 
məhv etmişik və düz də etmişik. 
30 ilə yaxın gözləmişik. On il 
bundan əvvəl Minsk qrupunun 
həmsədrləri, onların prezidentləri 
səviyyəsində açıqlama verilmişdir 
ki, status-kvo qəbuledilməzdir. 
Biz də bunu dəstəklədik, biz bunu 
bəyəndik və bizdə böyük ümidlər 
yarandı, ondan sonra danışıqlar 
masasında əldə edilmiş müəyyən 
tərəqqi bizim ümidlərimizi artırdı. 
Amma sən demə, mənfur düşmən, 
sadəcə olaraq, bizi və beynəlxalq 
aləmi aldadırdı. Bu beynəlxalq 
vasitəçilərə hörmətsizlikdir”.

Prezident İlham Əliyev xalqı-
mıza müraciətində status-kvonun 
Azərbaycan tərəfindən, özü də  
döyüş meydanında dəyişdirildiyini 
diqqətə çatdırıb. Həmçinin   
beynəlxalq münasibətlərdə 
beynəlxalq hüququn işləmədiyini 
təəssüflə vurğulayıb. Dövlətimizin 
başçısı bu fikrini BMT 
Təhlükəsizlik Şurasının dörd 
qətnaməsinin iyirmi il ərzində 

icra edilməməsi,  kağız üzərində 
qalması ilə əsaslandırıb.  

Dövlətimizin başçısı deyib: 
“Çünki siyasi iradə göstərilmədi. 
Bu qətnamələrin icra mexanizmi 
müəyyən edilmədi və mənfur 
düşmən hesab etdi ki, bundan 
sonra da buna məhəl qoymaya bilər. 
Bundan sonra da beynəlxalq hüququ 
əzə bilər. Bundan sonra da bizim tor-
paqlarımızda istənilən çirkin əməllər 
törədə bilər. Biz onları məcbur etdik. 
Bax, bizim yumruğumuz, sadəcə 
olaraq, düşmənin başını yaran yum-
ruq deyil. Bizim yumruğumuz bizim 
birliyimizdir, xalqımızın birliyi, 
məqsədyönlü fəaliyyət, beynəlxalq 
müstəvidə bizə sərf edən və ədaləti 
əks etdirən qərarların, qətnamələrin 
qəbul edilməsidir”.

Bəli, cənab Prezidentimi-
zin qeyd etdiyi ki, xalqımızın 
birliyinin nəticəsidir ki, bu gün 
Azərbaycan Ordusu zəfər yürü-
şünü uğurla davam etdirir. Silahlı 
Qüvvələrimiz işğalçı Ermənistanın 
növbəti hərbi təcavüzünün 
qarşısını almaq və təmas xətti 
boyunca sıx şəkildə yaşayan mülki 
əhalinin təhlükəsizliyini reallaş-
dırmaq məqsədilə özünümüdafiə 
hüququ çərçivəsində və beynəlxalq 
humanitar hüquqa əsaslanmaqla 
əks-hücum və cavab tədbirləri 
gerçəkləşdirir. Ordumuzun döyüş 
qabiliyyəti və əzmi, maddi-texniki 
bazası, ordu-xalq-Prezident birliyi 
dövlətimizin ərazi bütövlüyünün 
təmin olunması istiqamətində 
möhtəşəm uğurları şərtləndirir.      

Onu da deyim ki, son 17 ildə 
olduğu kimi, ordumuzun əks-
hücum əməliyyatları apardığı bu 
günlərdə də xalq-ordu-Prezident 
birliyi hər addımda özünü büruzə 

verir. Bunun məntiqi nəticəsidir 
ki, Azərbaycan Ordusu sentyab-
rın 27-dən indiyədək əks-hücum 
əməliyyatları ilə düşmənin 
canlı qüvvəsinə və hərbi texni-
kasına böyük ziyan vurub, işğal 
altında olan  xeyli sayda yaşayış 
məntəqələrimizi  düşməndən 
təmizləyib. Bu əks-hücum hazırda 
dünyanın ən güclü orduları sırasın-
da olan, ən müasir silahlarla, hərbi 
texnika və müdafiə təyinatlı qurğu-
larla tam təchiz edilən ordumuzun 
hərbi-texniki və döyüş hazırlığının 
yüksək səviyyədə olduğunu da 
artıq aydın göstərib.  

Bu gün Azərbaycan Ordusunun 
cəbhədəki uğurları Xalq–Prezi-
dent birliyinin məntiqi nəticəsidir. 
Azərbaycan vətəndaşların, eləcə 
də cəbhəboyu yerləşən kəndlərdə, 
şəhərlərdə yaşayan insanların əhval-
ruhiyyəsi də bundan xəbər verir. 
Azərbaycan Prezidenti, Ali Baş 
Komandan İlham Əliyev bununla 
bağlı deyib: “Amma tam qətiyyətlə 
deyə bilərəm ki, – bu gün səhər 
mən bütün bölgələrdən, cəbhəyanı 
bölgələrdən məlumat almışam, 
–Azərbaycan vətəndaşları cəsarət 
göstərirlər, hər kəs öz yerindədir, 
ordumuza, dövlətimizə hər an dəstək 
verməyə hazırdırlar və bunu edirlər”.

Rahib ABBASOV, 
Rusiya Təbiətşünaslıq  

Akademiyasının professoru

Con Mareska: Dağlıq Qarabağ münaqişəsində 
son gərginlik Ermənistan üçün utancdır 
�� Dağlıq Qarabağ münaqişəsində son gərginlik 

dünya erməni icması və Ermənistanın özü üçün utancdır. 
Bunu amerikalı diplomat Con Mareska deyib. O bildirib 
ki, ədalətli və dayanıqlı nəticənin əldə olunması üçün 
münaqişə sülh yolu ilə həll olunmalıdır.

Diplomat əlavə edib ki, günahsız 
sakinlərə və tarixi şəhərlərə hücumlar 
vəziyyəti daha da çətinləşdirir, bu və 
ya digər həll yolunu mümkünsüz edir: 
“Dağlıq Qarabağ münaqişəsindəki 
vəziyyət mənim 1992-ci ildə ilk dəfə 
beynəlxalq görüş keçirməyi təklif etdi-
yim vaxtdan bəri dəyişməyib. Həmin 
görüş 1992-ci ilin iyununda Romada 
İtaliyanın sədrliyi ilə Ermənistan, 
Azərbaycan və Dağlıq Qarabağın 
iki icmasının nümayəndələri arasın-

da keçirilmişdi. O vaxtdan etibarən 
bölgədə vəziyyət dəyişməyib, əksinə, 
daha da pisləşib, hər iki tərəfdən 
insanlar ölməyə davam edib”.

Con Mareska vurğulayıb ki, 
Gəncədə mülki hədəflərə raket 
atəşi münaqişənin gərginləşməsi 
deməkdir: “Bu münaqişə başa 
çatmalıdır. Beynəlxalq ictimaiyyət 
ədalətli və sabit tənzimləmənin təmin 
olunması üçün bütün öhdəlikləri 
yerinə yetirməlidir. Beynəlxalq və 

regional sərhədlərə əməl olunmalıdır. 
İşğal olunmuş ərazilər, təkcə Dağlıq 
Qarabağ yox, həm də ətraf rayonlar 
Azərbaycanın suverenliyi altına qay-
tarılmalıdır”.

C.Mareska bildirib ki, münaqişənin 
dinc yolla həlli üçün elementlər uzun 
illər boyunca məlum olub: “Bunlar 
arasında atəşin tamamilə dayan-
dırılması, bütün işğalçı qüvvələrin 
çıxarılması və beynəlxalq səviyyədə 
tanınmış sərhədlərə hörmət, suveren 
Azərbaycan dövlətinin tərkib hissəsi 
olan Dağlıq Qarabağın razılaşdırıl-
mış və tanınmış muxtariyyəti barədə 
razılaşma, qaçqınların təhlükəsiz və 
könüllü şəkildə öz evlərinə qayıt-
ması, müvafiq sərhədlər boyunca 
sülhə nəzarət məqsədi ilə beynəlxalq 
qüvvələrin tətbiq olunması. Bu 
elementlər artıq uzun illərdir ki, da-
nışıqlar masasındadır. Onları qəbul 
edib, qan tökülməsinin qarşısını 
almağın vaxtı çatıb”.


